
UKA 2019/pkt. 143 

27. september 2019 

Aqqa Samuelsen 

Uunga siunnersuut: Isumaginninnermik suliassaqarfimmi pissaanermik atuineq pillugu 

Inatsisartut inatsisaata allanngortinneqarneranik Inatsisartut inatsisaat nr. xx, xx. xxx 2019-

imeersoq (Inatsisip kalaallisut oqaasertaani § 20, imm. 1-imi, § 31, imm 4-mi aamma § 36, imm. 

5-imi oqaatsitigut erseqqissaaneq)  

(Peqqissutsimut, Isumaginninnermut Inatsisinillu Atuutsitsinermut Naalakkersuisoq). 

Isumaginninnermi suliassaqarfimmi pissaanermik atuineq pillugu Inatsisartut inatsisaata 

allanngortinneqarnissaanik Naalaakkersuisut saqqummiussaqarnerat Inuit Ataqatigiinnit imatut 

oqaaseqarfigissavarput. 

Soorlu Naalakkersuisut allannguutissatut siunnersuummi saqqummiukkaat Inatsisartut 

inatsisaanni aalajangersakkani pingasuni kalaallisut qallunaatullu oqaasertaliussat imminnut 

naapertuutinngitsut, siunnersuummi inatsisip kalaallisut oqaasertaliussani § 20, imm. 1-imi, § 31, 

imm 4-mi aamma § 36, imm. 5-imi oqaatsitigut taamaallaat naqqiisoqarluni. 

Isumaginninnermi suliassaqarfimmi pissaanermik atuineq pillugu inatsisit aalajangersakkallu 

ersarissuusariaqarput paasiuminartuullutillu. Taamaattumik Naalakkersuisut Isumaginninnermi 

suliassaqarfimmi pissaanermik atuineq pillugu oqaasertanik nalimmassaaniarnerat 

paasilluarsinnaavarput. 

Nunatsinni siammasissumi najugaqariaaseqarnitsinni aqqusaagassat imaannaanngitsuupput, 

meeqqat amerlasuut sorlaqarfitik qimattariaqartarpaat angerlarsimaffiup avataanut 

inissinneqarsimanertik aallaavigalugu. Meeqqanik kinguaassiutitigut kannguttaatsuliortarnerit, 

sumiginnaasarnerit angerlarsimaffiullu avataanut inissiisarnerit kingunerisaannik kommunit 

aamma ulluunerani paaqqinniffiit isumaginninnermut inatsit malillugu annertuumik 

unammissassaqalersimapput, ilaatigullu 24 tiimit iluani iliuuseqartussaatitaanermik 

kinguneqartumik, taassumalu qaavatigut kommunit taakkuupput meeraq illoqarfigisami 

kommuneqarfigisallunniit avataanut meeqqat ulloq unnuarlu angerlarsimaffinni inissaqannginneri 

patsisaallutik inissittariaqartartunik. Meerartavut illersugassaapput aamma ulloq unnuarlu 

paaqqinnittarfimmiikkaluarpata. 

Siunnersuut ulloq unnuarlu paaqqinnittarfinnut attuumassuteqarpoq. Meerartavut 

isumassortariaqavissortut ulloq unnuarlu paaqqinnittarfinniittut sapinngisamik pitsaanerpaamik 

atugaqartinneqarnissaat pinngitsoorneqarsinnaanngilaq. Meerartavut inuusuttavullu ulloq 

unnuarlu paaqqinnittarfinniittut isumassortariaqavissortut sakkortuumik 



 
 

2 
 

pissusilersorsinnaasarnerat takornartaanngilaq. Meeraq sullitarlu illersorniarlugu pissaanermik 

atuisariaqalernermi inatsisit aalajangersakkallu oqaasertalersorneqarnermikkut 

paatsuugassaanatik ersarissuusariaqarput.  

Siunnersuummi oqaatsit imminnut kalaallisuumit qallunaatuumut nalimmassarniarneqarnerat 

assortorneqarsinnaanngilaq, inatsisit aalajangersakkallu ulluinnarni ingerlatsisunit 

ersarissuunissaat paasiuminartuunissaallu pinngitsoorneqarsinnaanngimmat. 

Taamatut oqaaseqarluta siunnersuut Ataatsimiititaliamut susassaqartumut 

ingerlateqqinneqarnissaa innersuupparput. 


